
 

Monte da Lagoa

 

 

DATOS XERAIS

Comarca:  Costa  da  Morte.  Sector:  Costa  de  Santo  Adrián  a  Roncudo.  Municipio:  Malpica  de
Bergantiños, a maior parte, e Ponteceso ao sur. Parroquias: unha pequena franxa en San Pedro de
Barizo ao nordeste e Santiago de Mens no centro dentro de Malpica de Bergantiños, e San Xoán de
Niñóns no sur, en Ponteceso. Extensión: 2,27 km2

1. EMPRAZAMENTO



 

 

ELEMENTOS NATURAIS ELEMENTOS ANTRÓPICOS

USOS DO SOLO

Área acantilada na que predominan as formacións vexetais costeiras cabo de pequenas masas de árbores de repoboación e, en menor medida, de vexetación
mixta. Nalgunhas partes da unidade obsérvanse zonas dedicadas ao cultivo. Paga a pena subliñar o conxunto formado por pequenos regatos costeiros.

MORFOLOXÍA

Non existe na zona ningún tipo de asentamento nin edificación agás algunha vivenda unifamiliar illada nas proximidades da praia de Niñóns.

INFRAESTRUTURAS DE MOBILIDADE

Tampouco existe rede viaria ningunha na unidade, e só unha serie de sendeiros permiten percorrela. Só cómpre salientar unha pista que percorre parte da base
do monte da Lagoa partindo da praia de Niñóns que é apta para o tráfico rodado.

PATRIMONIO HISTÓRICO

O único elemento patrimonial salientable recoñecido na unidade é a mámoa de Ferradura en Barizo.

AS FORMAS DO RELEVO

Trátase de parte dun macizo granítico, basculado de norte-sur. É a parte máis tendida e baixa, o que inflúe no contraste topográfico e de perfil coa unidade
anterior. Así, os cantís son baixos, prolongados por unha plataforma rochosa e, no interior, por vertentes nas que se sucede unha estreita chaira costeira e unha
vertente  convexa e  irregular  de pendente  moderada.  Os cumios da  unidade  tenden  a  unha  superficie  ondulada e  chaira.  O patrón de  recorte  costeiro,  a
irregularidade das vertentes e a ondulación dos cumios, ven determinado por unha densa rede de fracturas. Son moi abondosos os afloramentos rochosos en
toda a unidade.

AS UNIDADES LITOLÓXICAS

Unidade completamente composta polo granito herciniano tipo Laxe, de dúas micas, de gran medio a groso e lixeiramente orientado. No norte da praia de Niñóns
atópanse dous enclaves de xistos e metaareíscas precámbrico-silúricas do dominio periférico do macizo de Ordes. Cuaternario recente nos sedimentos das praias
de Niñóns e Morro.

A DIVERSIDADE CLIMÁTICA

Vertente acantilada que forma parte do dominio climático cálido e húmido. Temperaturas suaves con valores medios anuais superiores a 14 ºC e amplitude
térmica media arredor dos 13 ºC. Precipitacións medias acumuladas entre 1200 mm e 1400 mm por ano.

OS SOLOS

Solos pouco evolucionados. Case toda a unidade presenta cambisoles dístricos, agás na parte norte do aliñamento monte Asalo-monte Nariga, no leste, onde
aparecen leptosoles líticos polos frecuentes afloramentos.

AS AUGAS

A litoloxía granítica da unidade e o escaso desenvolvemento continental inflúen na pouca entidade dos cursos de auga, limitados a pequenas valgadas que
verten cara ao oeste dende o monte Nariga. A masa de auga costeira que baña todo este tramo litoral é a de punta Nariga (20134).

O PATRIMONIO NATURAL

Unidade incluída no LIC Costa da Morte e no inventario de Zonas de Importancia para as Aves (IBA), en concreto, a zona da Costa da Morte. Fronte acantilada
que desenvolve principalmente o hábitat 1230 de cantís costeiros atlánticos, e que nas plataformas e coídos engade o 1210 Vexetación anual sobre refugallos
mariños acumulados. Os hábitats de matogueira das vertentes revisten unha grande importancia pola súa extensión: o 4030 Breixeiras secas europeas e o 4040
Breixeiras secas atlánticas costeiras con Erica vagans. Nalgúns sectores deprimidos atópanse pequenas zonas hidromorfas con breixeiras húmidas do hábitat
4020 Breixeiras húmidas atlánticas de Erica ciliaris e Erica tetralix, xunta pasteiros hidromorfos. Poden atoparse tamén áreas turfófilas, hábitats do grupo 71
Turbeiras ácidas de esfagnos. Tamén teñen unha extensión considerable os hábitats rochosos do grupo 82 Pendentes rochosas con vexetación casmofítica, por
mor dos numerosos afloramentos existentes no macizo. Malia non seren extensas, existen algunhas mouteiras ripícolas (91E0).

2. CARACTERIZACIÓN



 

 

O CARÁCTER E A ORGANIZACIÓN ACTUAL

A configuración do relevo está formada por cantís baixos na fronte litoral e, no interior da unidade, os cumios teñen unha superficie chaira, con gran diferenza
de pendente entre as dúas zonas. Non hai asentamentos de poboación agás un pequeno número de vivendas esparexidas, polo que a superficie está ocupada,
na súa meirande parte, por vexetación costeira.

DINÁMICA DA PAISAXE

RISCOS E IMPACTOS

A completar durante a elaboración dos catálogos e directrices da paisaxe litoral.

VALORACIÓN DA PAISAXE

Trátase dunha paisaxe de marcado carácter natural, aberta ao mar e nada antropizada, o que lle outorga un gran valor escénico. Os valores ecolóxicos deste
espazo son recoñecidos polas figuras de protección (LIC, ZEPA) nas que está incluído. Como puntos de observación, o cumio do monte da Lagoa é dende onde
se obteñen as mellores panorámicas do conxunto. Tamén existe un carreiro paralelo ao bordo litoral idóneo para a interpretación da paisaxe.

 

 

3. AVALIACIÓN



  

OBXECTIVOS DE CALIDADE PAISAXÍSTICA

A completar durante a elaboración dos catálogos e directrices da paisaxe litoral.

ACCIÓNS

A completar durante a elaboración dos catálogos e directrices da paisaxe litoral.

ÁMBITOS DE RECUALIFICACIÓN

Nesta unidade non se contemplan posibles ámbitos de recualificación.

 

4. PLANIFICACIÓN



  

 


